
Москваысь «Коло-
менское» музей-запо-
ведникын туэ 12-тӥзэ 
ортчиз славян искус-
стволы сӥзем «Русское 
поле» калыккуспо 
фестиваль. Отчы 
аслаз «Ингур» удмурт 
дӥськут коллекциеныз 
пыриськиз Ува ёро-
сысь  Бызара (Узей-
Тукля) гуртысь ки-
ужъёсъя но туризмъя 
«Артэль» центрысь 
кибашлы Екатерина 
Сунцова.

«Русское поле» — Москва-
ын арлы быдэ ортчылӥсь 
калык культуралы сӥзем 
одӥгез валтӥсез фестиваль. 
Татчы люкаськыло Росси-
лэн пӧртэм улосъёсысьтыз 
кырӟась-эктӥсь коллективъ-
ёс, вуз поттӥсьёс, туризмен 
вырисьёс, дизайнеръёс, ки-
башлыос, йӧскалык сиён-
юон пӧрасьёс, пӧртэм выжы 
калыкъёслэн искусствоены-
зы, сям-йылолъёсынызы, 
лулчеберет узырлыкенызы 
тодматон понна. Ува ёро-
сысь Бызара гуртысь кибаш-
лы Екатерина Сунцова отчы 
ветлӥз куиськись сямен.

— Мыным та фестива-
ле пыриськыны ӵектӥзы 
Ижысь Калык творчествоя 
юртысь специалистъёс. «Рус- 
ское поле» фестивалез 

 дасясьёс асьсэос быръё, кин 
соос доры лыктоз. Мыным 
шуд усиз отчы пыриськыны. 
Шумпотыса мынӥ, малы ке 
шуоно аслэсьтым коллек-
циме Москваын ӧй на возь-
матъя. Собере мукетъёссэ но 
адӟем потэ ук, уката ик отчы 
ваньмыз конкурс пыр шедё 
бере, дизайнеръёслэн усто-
лыксы вылӥын.

Вераны кулэ, мон отын 
огнам ӧй вал: киужъёсъя 

юртысьтымы кызьпу  туй- 
лэсь киужъёс лэсьтылӥсь 
Татьяна Повышева ветлӥз 
на, — шуэ Екатерина Сун-
цова.

Е. Сунцова верамъя, фес -
тивале шутэтскыны уд мы-
нӥськы, отын туж трос ужа-
но луэ. Сыӵе ужрадъ ёсын 
туж жадёно, но со жадён 
ӟеч мылкыдлы чик уг лю-
кеты, шумпотонэз уг без-
дыты. Удмуртиысь вал на 

«Вдохновение»  коллектив —
Можгаысь дышетӥсьёс но 
нылпиос, соос вуро сценалы 
тупась костюмъёсты.

— Мынам коллекцие 
сценической ӧвӧл, сое ура-
мын, дорын, ужын нул- 
 лыны луэ, дэремъ ёсы, са-
естэмъёсы котькуд адямилы, 
егитэзлы но арлыдоезлы, го-
родын но гуртын улӥсьёслы, 
тупамон. Маиз туж кельшиз: 
модельёс вал Москваысь 

 модельной агентствоосысь 
нылъёс. Соос туж быгатыса 
возьматӥзы удмурт коллек-
циме.

Нырысетӥ показ орт-
чем бере фестивалез радъ-
ясьёс асьсэос вазиськизы, 
«Ингур» коллекциез эшшо 
возьматыны курыса. Ми-
лемлы ӝытаз сомында жин-
гыръясьёс, гожъясьёс вал 
Е. Сунцовалэсь коллекцизэ 
юаса-ушъяса, соин ик, Катя, 
удмурт коллекция эшшо ог-
пол сцена вылэ потоз, шуи-
зы. Ӵуказеяз ужазы арлыдо 
модельёс, но со мӧйы кыш-
номуртъёс но туж чебересь, 
задоресь.

Эшшо пусйысал, фести-
вале пыриськизы Россиысь 
тодмо дизайнеръёс, моде-
льеръёс, кинъёс быдэс улон-
зэс дӥськут кылдытонэн 
гинэ выро. Нош мынам со 
хобби выллем ук, мон мукет 
ужен но вырисько на. Соин 
ик туж шумпотӥ, модельёс-
лы но учкись калыклы уд-
мурт дӥськутэ кельшиз шу-
ыса.

Нош кӧня адями вераз: 
мон таӵе дӥськут нуллысал, 
мон тае туннэ ик дӥсясал. 
Мон понна талэсь ӟечгес 
дунъет ӧвӧл ни, — шуэ Ека-
терина Сунцова.

________

Галина СЕМЁНОВА

Кибашлыос

Туннэ ик дӥсясал...

Ува ёросысь Узей-Тукляысь Екатерина Сунцовалэн
дӥськут коллекциез — Москваын.

26-тӥ куарусёнэ 
Йӧскалык библиотека-
ын Эгра ёрос литерату-
ралы сӥзем нуналъёс 
улсын ортчиз гожъясь-
кисен Андрей Кле-
ментьевен творческой 
пумиськон.

Андрей Клементьев — 
кылосбур наукаосъя кан-
дидат, «Вордскем кыл» 
журналлэн валтӥсь редак-
торез, вордӥськиз Сундур 
гуртын, дышетскиз Эграысь 
1-тӥ школаын. Кылбураны 
кутскиз школаын дышет-
скыкуз ик, угось туж яратэ 
вылэм лыдӟиськыны. Чуръ-
ёсыз печатласькизы ёросын 
потӥсь «Вакыт» газетын, 
пиналъёслэн «Ӟечбур!» газе-
тазы. Удмурт кун универси-
тетысь филология факуль-
тетын дышетскыкуз, Пётр 
Захаровлэн литературной 
кружоказ ветлӥз, со вакы-
тэ кылбуръёсыз   «Инвожо» 

журналын ӵемысь печат-
ласькизы.

А. Клементьевлэн кыл-
буръёсыз пыремын «Туала
удмурт поэзия» антоло-
гие. 100-лэсь ятыр на-
учной ужъёсыз сӥземын 

 удмурт литературалы, кыл-
лы, дышетон удыслы, соос 
потэмын «Вордскем кыл» но 
мукет журналъёсын но би-
четъёсын.

Пумиськонын Андрей 
Александрович лыдӟиз 

 ас лэсь тыз кылбуръёссэ. Тро-
сэзлы кылбуръёсызлы инъ-
ет луиллям пичи дырысь-
тыз тодэ ваёнъёсыз, уката 
ик — песянаезлэн мадем 
выжыкылъёсыз но мифъ-
ёсыз. Удмурт фольклорен 
тунсыкъяськонэз, универ-
ситетын дышетскыкуз, ука-
та муромем. А. Клементьев 
шуныт кылъёс вераз фило-
логия факультетысь дыше-
тӥсьёслы.

Андрей Александро-
вичлэсь пӧртэм удысъёсын 
быгатонлыкъёссэ эскерем-
зэ пусйиз критик но тодос-
чи Александр Шкляев. Уд-
муртиысь Писательёслэн 
огазеяськонзылэн ёзчиез, 
Глазкарысь пединститутлэн 
филиалэзлэн директорез 
Светлана Скопкарёва вераз, 
Андрей Александровичлэсь 
творчествозэ пинал дыры-
сеныз чакла шуыса, пусйиз 
будэмзэ но азинскемзэ. Эгра 
ёросысь кылбурчи Светлана 

 Поторочина ас улосчиезлы 
кылбур бичетсэ кузьмаз но 
вераз, Андрей Александро-
вичез пинал дырысеныз тодэ 
ини шуыса, школаын дышет-
скыкуз ик, пе, йӧно, быгатӥсь 
но адӟем карымон вал.

Пумиськон поэзилы сӥ-
земын вал ке но, Андрей 
Александрович ачиз сярысь 
шуэ:

— Мон асме поэт уг шу-
иськы, мон — кылбурась. 
Дышетскеме но, тунсыкъ-
яськонъёсы но ог-огзылы 
матын луо, ваньмыз удмурт 
кылэн герӟаськемын. Али 
«Вордскем кыл» журналын 
ужасько, удмурт литературая 
урокъёс нуисько экномико-
технологической колледжын, 
тыршисько ды шетӥсьёслы 
но егитъёслы удмурт лите-
ратураез но кылэз яратон 
пыӵатыны.

________

Людмила ЧЕРНОВА

Эгра ёрос — литературалэн шоркарез

Одӥг тугокоын поэзия, наука но дышетон

Филология наукаосъя кандидат, «Вордскем кыл» 
журналлэн валтӥсь редакторез Андрей Клементьев 
вераз творчествоез сярысь.

